
Etxean giro naturala 

Etxe bioklimatizatuan bizi dira Jose Luis Zaldua eta bere familia duela hiru urtetik. Neguan etxea bero mantentzea eta udan fresko izatea da helburu nagusia. Erosoa da etxea, eta atsegina. 

Oihana Elduaien - ZUMARRAGA 

Erabat bioklimatizatua izateko xehetasun batzuk falta zaizkio Jose Luis Zalduaren, bere emazte Mari Luisaren eta alaba Ainhoaren etxeari. «Dena solairu bakarrean egotea egokiagoa da tenperatura mantentzeko. Materialak ere beste batzuk balira hobea izango zen», dio Zalduak. Guztiz bioklimatizatua egitea ez dute lortu, baina ahalegina egin dute, eta beraien helburura asko gerturatu dira. 

Zumarragako (Gipuzkoa) Antiora bidean dago etxea, eta atentzioa deitzen du. Gorria da, eta inguruan dituen beste etxeetatik desberdina. Antiotik behera datorrenari bi tokitara joaten zaio begirada: eguzki plakak ikusten ditu sabaian, eta hori gutxi balitz bezala, teilatuan bi baratze daude! «Askok esan digute zoratuta al gauden sabaian baratzea jartzeko. Horrek etxe barrura hezetasuna emango duela, itoginak egingo direla... Baina, horrelakorik ez zaigu gertatu, oso ondo babestuta dagoelako lurra. Gainera, hori baino gehiago esango dizut, lur horrek etxeko tenperatura mantentzen laguntzen du, eta baratze azpiko gelak besteak baino epelago egoten dira neguan». 

LAU ENERGIA ITURRI. Modu horretako etxe bat egiteko orduan kontuan hartu beharreko aurreneko gauza kokapena da. «Etxea lur sailaren bazter batean dago: iparraldean. Horrela, alboko etxeak ez dio itzalik egiten inoiz, eta etxearen aurre aldean -hegoaldera dago aurrea- eguzkiak jotzen du beti». Eguzkiaren energia hori ondo aprobetxatzeko, leiho handiak dituzte hegoaldera begira. Iparraldean, apenas duten leihorik eta daudenak oso txikiak dira. Hori, neguan hotza ez sartzeko da. 

Hori ez da nahikoa, ordea, etxean beti nahi bezalako tenperatura izateko. Beraz, horretarako, lau energia iturri daude Zumarragako etxe gorrian: eguzki plakak, beheko sua, geotermiaz baliatutako bero ponpa, eta Iberdrola. Eguzki plaken berotasunarekin ura berotzen da, eta biltegian gorde. Beheko suak ere, zeregin horixe du: neguan-eta sua pizten dutenean, suaren gainean dauden hodi batzuen bidez ura berotzen da, eta ura ere galdara gelako bidoian gordetzen da. Gela hartan dute geotermiaz baliatutako bero ponpa ere, hirugarren indarra. 

Galdara gelan hodi multzo ederra dago. Bero ponpari lotuta daude haietako gehienak, eta bidoiari ere bai. Bero ponpak egiten duena zera da bi hitzetan: ura berotu. Horretarako, Iberdrolaren argindarra behar du, motor bat, freon gasa eta ura, gutxienez bi kilogramoko presioarekin. Freona gas egoeran egoten da, eta motorrak likido bihurtzen du, berotuaz. Bero ponparen ertzean plaka bat dago, hodi batzuekin, eta haietan, ura dago. Beraz, freon likido beroak hodietako ura berotzen du. Gero, freona berriz ere hoztu eta gas egoerara pasatzen da, espantsio balbula batekin. Gas hori ikaragarri hozten da, ordea, eta orduan, «zerbait egingo ez bagenu, hodiak hondatuko lirateke». Hori ez gertatzeko, beste plaka bat dago bero ponpan, eta horra doa geotermiako ura. Sistema horrek, lurraren beroa baliatzen du. Baina nola? Etxeko lorategian, 500 metro hodi dituzte, lur azpian, zazpi zirkuitutan. Ura 14 gradutan egoten da, eta plakara joaten da, freon gasa epeltzera, horrela ez dira hodiak puskatzen. Ur hori hoztu egiten da freonarekin, eta gero, berriz ere lur azpira joaten da, han 14 graduko tenperaturara igotzera. «Izan ere, lurrak beti tenperatura berdintsua du. Termorregulatzailea da». 

Lau energia bide horiekin lortzen dute ura berotzea, gero, etxean erabiltzeko. Ohiko erabilerez gain -dutxa, sukaldea...-, etxea berotzeko ere baliatzen dute. Lurrazpiko berokuntza dute. Hodiak daude lur azpian, eta haietatik ur beroa pasatzen denez, etxea berotzen da. Gainera, domotikaren bidez, zer ordutan zein gela berotu behar duen esaten diote sistemari, eta halaxe egiten du. 

ERAIKUNTZA MOTA GARESTIA. Etxe bioklimatizatu bat egitea ez da denen eskura dagoen zerbait. «Kontratistek dirua nahi dute», dio Zalduak, «eta segurura joaten dira, horrelako gauza ausartetan ez dira sartzen». Beraz, norberak egin beharreko aukera da, eta norberak aurrera eraman beharrekoa. 

Zaldua bera aparejadorea da, eta «gai hauekiko sentsibilizazioa» beti izan duenez, beren etxea eraikitzerakoan, ezinbestekoa iruditu zitzaion hori kontuan hartzea. 

Batzuetan, ordea, ez da nahikoa gogoa edukitzea. Etxe hauetako bat eraikitzea ez baita merkea. Jaurlaritzak diru laguntza batzuk ematen ditu, eta gerora ere ez da gasetan batere dirurik gastatzen, baina egiteko orduan, gastua da -10 milioi pezeta inguru gastatu zituen Zalduak tresna berezietan-. Kale etxeetan sistema hau jartzea posible dela esaten duten arren, Zalduak ez du hori oso argi ikusten, baina, plakak jartzea eta etxeak norabide egokian kokatzea ez direla lan zailak dio. 

Bioklimatizazioarena, hedatu gabe dagoen joera da. Zalduak mota horretako etxe gutxi ezagutzen ditu. «Estudioren bat-edo egongo balitz, gehiago egingo litzateke, baina ezer ez dago» dio. 

Nolanahi ere, azken urteetan joera zabaltzen ari dela dio, eta halaxe jarraituko duelakoan dago. «Jendea ari da jabetzen gauza hauek landu eta bultzatu egin behar direla». 

Lau energia mota erabiltzen dituzte: eguzkia, sua, geotermiaz baliatutako bero ponpa, eta elektrizitatea 

Zalduaren ustez, gero eta interes gehiago dago bide naturalen bidez energia lortzeko 

